
Dylid cydnabod a gwerthfawrogi pob math o wybodaeth mewn modd gyfartal a dysgu gyda’n gilydd ac oddi wrth ein gilydd.

 

Beth mae’r astudiaeth hon ei ddisgrifio?Astudiaeth achos




Pwrpas yr astudiaeth achos hon yw disgrifio enghraifft o ymarfer sy’n cydnabod ac yn rhoi gwerth cyfartal i wahanol fathau o wybodaeth fel sail i’r broses o wneud penderfyniadau. Yma rydym yn edrych sut y gellir defnyddio Asesiadau o’r Effaith ar Iechyd i hwyluso cydnabod a defnyddio gwybodaeth gan gymunedau yn yr un modd ag y defnyddir gwybodaeth o ffynonellau eraill.
Cefndir – gair am Asesu’r Effaith ar Iechyd
Diffinnir Asesu’r Effaith ar Iechyd fel ‘...proses lle mae tystiolaeth (o wahanol fathau), diddordebau, gwerthoedd ac ystyron yn cael eu cynnwys mewn deialog rhwng rhanddeiliaid perthnasol (gwleidyddion, gweithwyr proffesiynol a dinasyddion) er mwyn deall a rhagfynegi mewn ffordd sy’n dangos dychymyg effeithiau newid ar iechyd ac anghydraddoldeb iechyd mewn poblogaeth benodol’. (Elliott et al. 2010) 
Mae Asesu’r Effaith ar Iechyd yn fframwaith ymarferol sy’n caniatáu asesiad systematig a gwrthrychol o dystiolaeth amrywiol a gwahanol fathau o wybodaeth, gan gynnwys gwybodaeth gyd-destunol cymunedau, i helpu i wneud penderfyniadau. Gellir ei ddefnyddio ar lefel leol ac ar lefel genedlaethol. Mae Llywodraeth Cymru wedi dangos ymrwymiad i ddatblygu’r defnydd o Asesiadau o’r Effaith ar Iechyd yng Nghymru fel rhan o strategaethau i wella iechyd a lleihau anghydraddoldeb, drwy gyflwyno Asesiadau o’r Effaith ar Iechyd yn statudol yn Neddf Iechyd y Cyhoedd (Cymru) 2017.  
Sut mae’r dull gweithredu sy’n seiliedig ar Asesiadau o’r Effaith ar Iechyd yn hwyluso cydnabod, gwerthfawrogi a defnyddio gwybodaeth leyg gan gymunedau, gan ystried gwybodaeth o’r fath yn gyfartal â gwybodaeth o ffynonellau eraill?
Mae’r fframwaith Asesiadau o’r Effaith ar Iechyd a’i egwyddorion sylfaenol yn cael effaith sylweddol ar y ffordd y defnyddir gwybodaeth.
Mae cydnabod pwysigrwydd gwybodaeth gan gymunedau ymhlyg yn y dull gweithredu sy’n seiliedig ar Asesiadau o’r Effaith ar Iechyd. Mae’r fethodoleg yn seiliedig ar werthfawrogi cyfranogiad, ymgysylltiad a rhan cymunedau fel agwedd sylfaenol o’r cysyniad o Asesu’r Effaith ar Iechyd. Golyga hyn fod gan yr offeryn strwythur sy’n golygu y gellir gwneud pobl yn rhan o’r broses – drwy driongli tair ffynhonnell tystiolaeth; data proffil poblogaeth, tystiolaeth academaidd, a gwybodaeth a phrofiad rhanddeiliaid. Mae eglurder ynglŷn â ffynonellau gwybodaeth yn bwysig, ac mae pob gwybodaeth yn cael ei chynnwys yn yr asesiad. Er bod dulliau pwysoli’n cael eu defnyddio yn y cam dadansoddi, mae Asesiadau o’r Effaith ar Iechyd yn cydnabod nad ceisio dod i farn gyffredin yw’r nod. Yn hytrach, mae’r dull hwn yn adrodd ac yn rhoi sylw i’r holl ganfyddiadau, gan gydnabod effaith credoau a phrofiadau’r gymuned.  
Mae tryloywder yn un o brif werthoedd Asesiad o’r Effaith ar Iechyd, ac mae’n helpu i reoli disgwyliadau. Mae’r fframwaith yn disgwyl y bydd y rhai sy’n cymryd rhan yn deall sut y bydd gwybodaeth yn cael ei rhannu a’i defnyddio. Dylent hefyd ddeall i ba raddau y gallant ddylanwadu ar y broses o wneud penderfyniadau. 
Mae’r dulliau amrywiol sydd wedi’u teilwra i gipio gwybodaeth yn hwyluso gwerth a defnydd cyfartal.  
Mae’r dulliau penodol a ddefnyddir i gipio gwybodaeth gymunedol yn cael eu cynllunio mewn cyd-destun, ac yn cael eu dewis gan y tîm o bobl sy’n cyflawni’r Asesiad o’r Effaith ar Iechyd, ar sail dirnadaeth y gymuned a barn ynglŷn â beth fydd yn gweithio orau i’r holl randdeiliaid. Mae teilwra dulliau cipio gwybodaeth ar gyfer gwahanol gymunedau yn help i gasglu gwybodaeth o safon. Mae hyn yn golygu profiad cadarnhaol i’r rhai sy’n cymryd rhan ac mae o fudd i’r rhai sy’n defnyddio’r wybodaeth. 
Un o’r dulliau a ddefnyddir yn aml yw gweithdai lle mae rhanddeiliaid amrywiol, gan gynnwys aelodau o’r gymuned, yn dod at ei gilydd i drafod y materion sydd dan sylw. Mae’r gweithdai’n defnyddio fframwaith penderfynyddion iechyd ehangach ac yn gofyn i gyfranogwyr nodi canlyniadau cadarnhaol neu negyddol y cynnig dan sylw yn erbyn pob eitem ar y fframwaith, yn ogystal â meddwl am y grwpiau sydd â’r risg fwyaf. Mae’r cyfranogwyr hefyd yn nodi cyfleoedd i sicrhau’r canlyniadau iechyd a lles gorau i’r gymuned. “Mae pawb yn arbenigwr yn yr ystafell. Mae profiad a gwybodaeth un person yr un mor ddilys â phrofiad a gwybodaeth rhywun arall” (Un o’r rhai a gyfwelwyd). Rhennir trawsgrifiadau neu nodiadau gweithio â chyfranogwyr o gymunedau i wneud yn siŵr bod y wybodaeth wedi’i chipio’n deg.  
Mae’r dull gweithredu’n rhoi pwyslais ar ffactorau allweddol sy’n galluogi defnydd effeithiol a chyfartal o wybodaeth gymunedol. 
Mae rolau’n cael eu diffinio’n glir mewn fframwaith gwybodaeth a sgiliau Asesu’r Effaith ar Iechyd. Mae hyn yn gwerthfawrogi’r sgiliau arbennig sydd eu hangen er mwyn hwyluso gweithdai mewn ffordd gynhwysol. Mae’r dull gweithredu hwn hefyd yn golygu bod modd lledaenu’r sgiliau sydd eu hangen er mwyn gwneud Asesiad o’r Effaith ar Iechyd ar draws grŵp cyfan o bobl.  
Darparu cyfleoedd i ddod â phobl o gymunedau proffesiynol a lleyg at ei gilydd, i gymryd rhan mewn deialog a rhannu safbwyntiau ar sail gyfartal. 
Nid yw’r pynciau y mae’r Asesiad o’r Effaith ar Iechyd yn ymdrin â hwy yn rhai damcaniaethol. Maen nhw bob amser yn berthnasol i’r bobl. Mae hyn yn golygu ymgysylltu â phobl ar bynciau sy’n bwysig iddyn nhw ac sy’n gyfredol yn eu bywydau. 
Mae cydnabyddiaeth benodol i farn y gymuned ynghyd â’r cylchoedd cyfathrebu sy’n rhan o’r broses yn golygu bod pobl yn teimlo o ddifri bod rhywun yn gwrando arnyn nhw, ac yn gosod sylfaen ar gyfer datblygu dealltwriaeth gyffredin

Mae’r dull Asesiad o’r Effaith ar Iechyd yn cydnabod y rhwystrau a wynebir ac yn chwilio am atebion er mwyn cydnabod, gwerthfawrogi a defnyddio gwahanol fathau o wybodaeth ar y sail eu bod yn gyfartal.
Mae llawer yn credu nad oes gwerth i wybodaeth sy’n cael ei darparu gan y gymuned. Mae rhai’n credu bod defnyddio gwybodaeth o’r fath yn diystyru gwerth Asesiadau o’r Effaith ar Iechyd. 
Gall y diffyg gwerth sy’n cael ei briodoli i wybodaeth leyg, o’i chymharu â thystiolaeth academaidd, fod yn her, yn enwedig pan mae gan gymunedau bryderon go iawn nad ydynt yn cael eu cadarnhau gan dystiolaeth wyddonol. Yn hytrach na diystyru barn cymunedau, mae’r dull gweithredu sy’n seiliedig ar Asesiad o’r Effaith ar Iechyd yn cydnabod effaith anorfod credoau’r gymuned fel canfyddiad perthnasol drwy ei hawl ei hun. Er nad yw llais y gymuned yn ddigon ynddo’i hun i bennu’r canlyniad, mae Asesiad o’r Effaith ar Iechyd yn darparu fframwaith lle mae cyngor proffesiynol a phrofiad y gymuned yn cael eu cydnabod a’u defnyddio wrth wneud penderfyniadau. Beth bynnag yw’r canlyniad, mae tryloywder y broses yn golygu bod pob parti’n gallu deall sut y mae penderfyniadau wedi cael eu gwneud a sut mae eu mewnbwn wedi cyfrannu tuag at hynny. 
Mae’r pŵer a’r dylanwad yn nwylo’r rhai sy’n gwneud y penderfyniadau yn y pen draw - y rhai y mae Asesiad o’r Effaith ar Iechyd yn cael ei gyflwyno iddynt. Nid oes gan y rhai sydd wedi cymryd rhan lawer iawn o reolaeth dros y canlyniadau. Er hyn, drwy ei gwneud yn ofynnol i’r rhai sy’n gwneud penderfyniadau ymateb yn ffurfiol i’r Asesiad o’r Effaith ar Iechyd bydd cyfranogwyr yn teimlo rhywfaint o fodlonrwydd oherwydd eu bod yn teimlo bod rhywun yn gwrando arnyn nhw a’u bod yn rhan o broses, hyd yn oed mewn enghreifftiau lle nad yw barn y gymuned wedi dylanwadu ar y penderfyniad terfynol. 
Weithiau mae’n anodd dod o hyd i gysylltiadau sy’n gallu mynd i mewn i gymunedau a datblygu cysylltiadau â rhwydweithiau perthnasol; weithiau mae’n ymddangos nad yw cymunedau eisiau ymgysylltu, neu eu bod yn wynebu rhwystrau sylweddol sy’n eu hatal rhag ymgysylltu. Gall sicrhau bod amrywiaeth o bobl yn rhan o’r gweithgor Asesu’r Effaith ar Iechyd oresgyn rhai o’r problemau.
Mae angen amser ac adnoddau i wneud Asesiad o’r Effaith ar Iechyd. Weithiau nid yw’r arweinyddiaeth yn cydnabod hyn, ac nid yw’r set benodol o sgiliau sydd ei hangen er mwyn cwblhau asesiad yn bodoli. Mae fframwaith gwybodaeth a sgiliau Asesu’r Effaith ar Iechyd a’r dull gweithredu sy’n seiliedig ar dîm yn cefnogi’r broses o ddatblygu sgiliau allweddol. 
Mae Asesu’r Effaith ar Iechyd yn gwerthfawrogi canlyniadau defnyddio gwybodaeth gan gymunedau
“Mae rhai o ganlyniadau mwyaf cadarnhaol yr Asesiad o’r Effaith ar Iechyd yn dod oherwydd bod gwybodaeth leyg yn cael ei defnyddio” (Un o’r rhai a gyfwelwyd).
Mae manteision i unigolion a chymunedau pan mae’r rhai sy’n cymryd rhan yn cael eu cefnogi i ddeall barn pobl eraill a’r cyd-destun ehangach, yn teimlo eu bod yn cael eu gwerthfawrogi a bod rhywun yn gwrando arnynt, p’un a yw’r llais hwnnw’n dylanwadu ar y penderfyniad terfynol ai peidio. Yn yr achosion hyn, mae ymarferwyr sydd â phrofiad o Asesiadau o’r Effaith ar Iechyd yn dweud bod pobl yn fwy tebygol o deimlo rhywfaint o fodlonrwydd oherwydd eu bod yn rhan o broses.
Mae cydnabod, gwerthfawrogi a defnyddio gwybodaeth gan gymunedau ar y sail ei bod yn gyfartal â thystiolaeth arall hefyd yn arwain at fanteision i’r system ehangach. Mae’r ffordd hon o weithio’n gwella dealltwriaeth gyffredin ac yn dechrau sgyrsiau newydd am iechyd a lles, gan edrych sut y mae gweithgareddau mewn gwahanol sectorau’n cael effaith. Gall hyn arwain at weithredu polisi’n well ac at ddealltwriaeth fwy cyfannol o’r materion.
Mae Asesiadau o’r Effaith ar Iechyd yn creu gwybodaeth sy’n ddefnyddiol ar draws sectorau, a chydnabyddir bod gwahanol fathau o wybodaeth yn aml yn cael eu gwerthfawrogi mewn ffordd wahanol gan wahanol sectorau. Yn y cyd-destun gwleidyddol neu yng nghyd-destun llywodraeth leol, mae gwybodaeth leyg yn tueddu i gael ei hystyried fel gwybodaeth hynod o bwysig. O ganlyniad, gall dulliau gweithredu sy’n seiliedig ar Asesiadau o’r Effaith ar Iechyd fod yn ddefnyddiol er mwyn ymgysylltu â’r prif bobl sy’n gwneud penderfyniadau. 
Beth mae’r achos hwn yn ei ddangos?
Mae’r astudiaeth achos hon wedi disgrifio sut y gall dull gweithredu sy’n seiliedig ar Asesiad o’r Effaith ar Iechyd helpu i gydnabod, gwerthfawrogi a defnyddio gwahanol fathau o wybodaeth mewn ffordd gyfartal, fel rhan o ymarfer ymgysylltu â’r gymuned effeithiol sy’n ceisio grymuso pobl.
Mae creu cyfleoedd priodol i gipio gwybodaeth sy’n seiliedig ar brofiadau bywyd, sy’n dod o’r gymuned, yn hollbwysig. Mae’r broses o hwyluso deialog ar sail gyfartal, a datblygu dealltwriaeth gyffredin o ddefnyddio pob gwybodaeth berthnasol, yn agwedd hollbwysig sy’n arwain at wireddu’r canlyniadau buddiol a nodwyd. 
Cynhyrchu’r astudiaeth achos hon
Dewiswyd yr achos drwy sgwrs ag Uned Gymorth Asesu Effaith ar Iechyd Cymru (WHIASU), a oedd yn cadarnhau Asesu’r Effaith ar Iechyd fel enghraifft o ymarfer a fyddai’n addas ar gyfer disgrifio’r defnydd o wybodaeth leyg ochr yn ochr â ffynonellau tystiolaeth eraill wrth wneud penderfyniadau. 
Casglwyd gwybodaeth drwy adolygu dogfennau allweddol, gan gynnwys enghreifftiau o Asesiadau o’r Effaith ar Iechyd, a chyfweliadau lled-strwythuredig gydag ymarferwyr a oedd â phrofiad o Asesiadau o’r Effaith ar Iechyd. Gwirfoddolodd yr ymarferwyr hyn yn dilyn gwahoddiad drwy ebost. 
Crëwyd cronfa ddata i drefnu a dogfennu’r wybodaeth a gasglwyd. Drwy gyfuniad o ddadansoddi thematig a dulliau cyfateb patrymau, nodwyd themâu a fyddai’n sail i’n dehongliad o’r wybodaeth, ac a oedd yn cysylltu’r hyn a ganfuwyd gennym â’r hyn roeddem wedi disgwyl ei ganfod. Adolygwyd yr astudiaeth achos hon gan y rhai a gyfwelwyd. 

